
Abstract. This article examines the development of public-private partnership (PPP) mechanisms in Uzbekistan, their 
role in increasing investment activity, and ways to improve the investment performance of PPP enterprises. The study 
analyzes PPP-related priorities outlined in the Action Strategy for 2017–2021 and the Development Strategy for 2022–
2026. Particular attention is paid to PPP projects in energy, transport, education, healthcare, and other sectors, as well as 
challenges related to investment risks, financial sustainability, and project monitoring. The article proposes measures to 
encourage reinvestment, improve tax and customs incentives, strengthen investment risk management, develop digital 
monitoring, and increase information transparency. The strategic and investment significance of PPP for the Uzbek econ-
omy is assessed based on indicators for the first quarter of 2026.

Keywords: public-private partnership, PPP, investment activity, investment resources, investment potential, public and 
private sectors, investment risks, reinvestment, infrastructure, PPP projects, digital monitoring, investment policy, eco-
nomic efficiency, financial sustainability, private investment.

Annotatsiya. Mazkur maqolada O‘zbekistonda davlat-xususiy sheriklik (DXSh) mexanizmlarining rivojlanishi, ularning 
investitsion faollikni oshirishdagi o‘rni hamda DXSh korxonalarining investitsion faoliyatini takomillashtirish masalalari yor-
itilgan. Unda 2017–2021-yillarga mo‘ljallangan Harakatlar strategiyasi va 2022–2026-yillarga mo‘ljallangan Taraqqiyot 
strategiyasida DXShga oid ustuvor vazifalar tahlil qilingan. Shuningdek, energetika, transport, ta’lim, tibbiyot va boshqa 
sohalardagi DXSh loyihalarining ahamiyati hamda ularni amalga oshirishda yuzaga kelayotgan investitsion risklar, moli-
yaviy barqarorlik va monitoring bilan bog‘liq muammolar ko‘rib chiqilgan. Maqolada DXSh korxonalarini reinvestitsiyaga 
rag‘batlantirish, soliq va bojxona imtiyozlarini takomillashtirish, investitsion risklarni boshqarish, raqamli monitoringni rivo-
jlantirish va axborot shaffofligini oshirish bo‘yicha takliflar ishlab chiqilgan. 2026-yil I choragidagi ko‘rsatkichlar asosida 
DXShning O‘zbekiston iqtisodiyotidagi investitsion va strategik ahamiyati baholangan.

Kalit so‘zlar: davlat-xususiy sheriklik, DXSh, investitsion faoliyat, investitsiya resurslari, investitsion salohiyat, davlat va 
xususiy sektor, investitsion risklar, reinvestitsiya, infratuzilma, davlat-xususiy sheriklik loyihalari, raqamli monitoring, inves-
titsiya siyosati, iqtisodiy samaradorlik, moliyaviy barqarorlik, xususiy investitsiyalar.

Аннотация. В данной статье рассматриваются развитие механизмов государственно-частного партнёрства 
(ГЧП) в Узбекистане, их роль в повышении инвестиционной активности, а также вопросы совершенствования 
инвестиционной деятельности предприятий ГЧП. Проанализированы приоритетные задачи в сфере ГЧП, 
определённые в Стратегии действий на 2017–2021 годы и Стратегии развития на 2022–2026 годы. Кроме того, 
рассмотрены значение проектов ГЧП в сферах энергетики, транспорта, образования, здравоохранения и других 
отраслях, а также проблемы, связанные с инвестиционными рисками, финансовой устойчивостью и мониторингом, 
возникающие в процессе их реализации. В статье разработаны предложения по стимулированию предприятий 
ГЧП к реинвестированию, совершенствованию налоговых и таможенных льгот, управлению инвестиционными 
рисками, развитию цифрового мониторинга и повышению информационной прозрачности. На основе показателей 
I квартала 2026 года дана оценка инвестиционной и стратегической значимости ГЧП для экономики Узбекистана.

Ключевые слова: государственно-частное партнёрство, ГЧП, инвестиционная деятельность, инвестиционные 
ресурсы, инвестиционный потенциал, государственный и частный сектор, инвестиционные риски, 
реинвестирование, инфраструктура, проекты государственно-частного партнёрства, цифровой мониторинг, 
инвестиционная политика, экономическая эффективность, финансовая устойчивость, частные инвестиции.

K I R I S H
Yangi O‘zbekiston Uchinchi Renessans sari dadil qadam tashlar ekan, bu jarayon, avvalo, davlat boshqaruvi 

tizimi va uning mexanizmlarini takomillashtirish, shuningdek, ilm-fanning jadal va innovatsion rivojlanishi uchun 
zarur shart-sharoitlarni yaratishni taqozo etadi. Bunda asosiy maqsad mamlakatda istiqomat qilayotgan aholining 
turmush darajasi va farovonligini qo‘shni davlatlardagi aholi bilan taqqoslaganda sezilarli darajada yuksaltirish, 
shu bilan birga, mintaqa va umuman dunyo mamlakatlarining zamon talablariga mos ravishda rivojlanishi uchun 
zarur imkoniyatlarni shakllantirishdan iboratdir.

Mamlakatda so‘nggi 8–9 yil mobaynida iqtisodiyotning barcha tarmoqlari va sohalarida tub hamda misli 
ko‘rilmagan islohotlar amalga oshirilmoqda. Mazkur jarayonlarning huquqiy va strategik asosi sifatida besh yillik 
davrni qamrab olgan “2017–2021-yillarda O‘zbekiston Respublikasini rivojlantirishning beshta ustuvor yo‘nalishi 
bo‘yicha Harakatlar strategiyasi” muhim dasturiy hujjat sifatida e’tirof etildi. Unda belgilangan vazifa va chora-
tadbirlarning o‘z vaqtida hamda to‘liq amalga oshirilishi mamlakatning jadal sur’atlarda rivojlanishi uchun 
mustahkam zamin yaratdi.

Aynan mazkur besh yillik davr uchun ishlab chiqilgan Harakatlar strategiyasida belgilangan ustuvor 
vazifalarning to‘g‘ri tanlangani va izchil amalga oshirilgani natijasida mamlakat taraqqiyotining keyingi bosqichi 
uchun mo‘ljallangan, 2022–2026-yillarni qamrab oluvchi Taraqqiyot strategiyasi qabul qilindi. Har ikkala muhim 
strategik hujjatda ham milliy iqtisodiyotning barqaror va izchil rivojlanishini ta’minlashga xizmat qiluvchi davlat-
xususiy sheriklik (DXSh) mexanizmlariga alohida e’tibor qaratilgan.

Jumladan, Harakatlar strategiyasida davlat-xususiy sheriklikning zamonaviy shakllarini amaliyotga joriy etish 
masalasiga alohida urg‘u berilib, mamlakatning ijtimoiy-siyosiy va ijtimoiy-iqtisodiy taraqqiyotiga oid vazifalarni 
amalga oshirishda o‘zaro manfaatli hamkorlik samaradorligini oshirishga qaratilgan DXSh mexanizmlarini 
rivojlantirish zarurligi belgilangan. O‘z navbatida, Taraqqiyot strategiyasida ham davlat-xususiy sheriklikka bir 
necha bor murojaat qilinib, xususan, energetika, transport, sog‘liqni saqlash, ta’lim, ekologiya, kommunal xizmatlar, 
suv xo‘jaligi va boshqa muhim sohalarga DXSh asosida 14 milliard AQSh dollariga teng investitsiyalarni jalb etish 
vazifasi ilgari surilgan.

Yuqoridagi jihatlardan ko‘rinib turibdiki, davlat-xususiy sheriklik mexanizmlari orqali mamlakatning ijtimoiy-
iqtisodiy rivojlanishini jadallashtirishga qaratilgan keng ko‘lamli chora-tadbirlar amalga oshirilmoqda. Bunday 
sharoitda mamlakat iqtisodiyotida faoliyat yuritayotgan va endigina shakllanib borayotgan DXSh korxonalarining 
investitsion faoliyatini zamonaviy talablar asosida samarali tashkil etish, mavjud imkoniyatlardan oqilona 
foydalanish hamda ushbu yo‘nalishni izchil rivojlantirish muhim ahamiyat kasb etadi.

Shu nuqtayi nazardan, DXSh korxonalarining investitsion faoliyatini takomillashtirish, investitsiya 
resurslarini samarali jalb etish va ulardan unumli foydalanish mexanizmlarini ishlab chiqish bugungi kunning 
dolzarb masalalaridan biri hisoblanadi. Zero, investitsion faollikning oshishi nafaqat alohida DXSh loyihalarining 
samaradorligini ta’minlaydi, balki yangi ish o‘rinlari yaratish, zamonaviy infratuzilmani shakllantirish, 
innovatsiyalarni joriy etish hamda mamlakat iqtisodiy salohiyatini yanada yuksaltirish uchun muhim omil bo‘lib 
xizmat qiladi.

Mavjud masalalar. Mazkur mulk shaklining o‘ziga xos jihati shundaki, u mamlakatda mavjud ijtimoiy-iqtisodiy 
muammolar ko‘lamini qisqartirish bilan bir qatorda, iqtisodiyotning turli tarmoqlari va sohalariga investitsiyalarni 
jalb etishning samarali mexanizmlaridan biri sifatida ham namoyon bo‘ladi. Shu nuqtayi nazardan, “investitsiya 
jalb etishning samarali vositalaridan biri bo‘lgan davlat-xususiy sheriklik mexanizmlarini transport, energetika, 
yo‘l, kommunal xizmatlar, tibbiyot va ta’lim kabi sohalarga keng joriy etish” muhim vazifalardan biri hisoblanadi.

Milliy iqtisodiyot uchun nisbatan yangi va noan’anaviy mulk shakli sifatida DXSh institutining shakllanganiga 
ko‘p vaqt bo‘lmagan bo‘lsa-da, undan foydalanish orqali qator ijtimoiy-iqtisodiy masalalarni hal etishga qaratilgan 
muhim vazifalar belgilangan va ularni amalga oshirish jarayoni izchil davom etmoqda. Shu bilan birga, O‘zbekistonda 
DXSh asosida faoliyat yurituvchi xo‘jalik subyektlarini shakllantirish va ularning faoliyatini muvofiqlashtirishning 
ayrim jihatlari xorijiy mamlakatlar tajribasiga nisbatan keyingi bosqichda shakllangan bo‘lsa-da, bugungi kunda 
ushbu yo‘nalish izchil rivojlanib borayotganini e’tirof etish lozim.

Mazkur holat mamlakat iqtisodiy taraqqiyotida mavjud rivojlanish imkoniyatlaridan qisqa muddatlarda 
samarali foydalanishga keng sharoit yaratadi. Buning uchun DXSh sohasida ilmiy tadqiqotlarni chuqurlashtirish, 
amaldagi qonunchilikni, mahalliy va xorijiy olimlar hamda mutaxassislarning ilmiy qarashlarini tahliliy va qiyosiy 
jihatdan o‘rganish muhim ahamiyatga ega. Tadqiqotlar natijasida ishlab chiqilgan ilmiy xulosalar va amaliy 
takliflarni milliy iqtisodiyotga samarali tatbiq etish orqali ishlab chiqarish, xizmat ko‘rsatish va ishlarni bajarish 
jarayonlarini jadallashtirish, shu tariqa rivojlanish sur’atlarini yanada oshirish imkoniyati yuzaga keladi.

Bunday yondashuvning samaradorligini xorijiy davlatlarning rivojlanish tajribasi ham tasdiqlaydi. Jumladan, 
avtomobilsozlik dastlab AQShda keng rivojlangan bo‘lsa-da, Yaponiya ushbu sohani keyinchalik o‘zlashtirib, qisqa 
tarixiy davr ichida sifat, qulaylik va narx jihatidan raqobatbardosh avtomobillar ishlab chiqarish darajasiga erishdi 
hamda jahon avtomobil bozorida munosib o‘rin egalladi. Mazkur tajriba shuni ko‘rsatadiki, muayyan sohada 

rivojlanishning keyingi bosqichda boshlanishi yuqori natijalarga erishish imkoniyatini istisno etmaydi. Aksincha, 
mavjud tajribalarni chuqur o‘rganish, ularni milliy sharoitga moslashtirish va ilmiy asoslangan qiyosiy tahlilni 
amalga oshirish orqali iqtisodiy rivojlanishni jadallashtirish mumkin. Shu sababli DXSh sohasida ham xorijiy 
tajribani shunchaki ko‘chirish emas, balki uni milliy iqtisodiyotning o‘ziga xos xususiyatlari bilan uyg‘unlashtirgan 
holda qo‘llash muhimdir. Tadqiqot obyektini ilmiy jihatdan chuqur o‘rganish, ilg‘or tajribalarni qiyosiy tahlil qilish 
va aniqlangan ustun jihatlarni amaliyotga tatbiq etish mamlakatda DXSh mexanizmlarining yanada samarali 
ishlashiga zamin yaratishi mumkin.

M A V Z U G A  O I D  A D A B I Y O T L A R  S H A R H I 
Davlat-xususiy sheriklik (DXSh) mexanizmlarining nazariy va amaliy asoslari xorijiy ilmiy adabiyotlarda 

infratuzilmani moliyalashtirish, davlat xizmatlarini ko‘rsatish, xususiy kapitalni jalb etish va risklarni taqsimlash 
masalalari bilan uzviy bog‘liq holda tadqiq etilgan. D. Grimsey va M. K. Lewis DXShni davlatning cheklangan 
moliyaviy imkoniyatlari sharoitida kapital sig‘imi yuqori infratuzilma loyihalarini moliyalashtirish, qurish va 
ekspluatatsiya qilishga xususiy sektorni jalb etuvchi uzoq muddatli shartnomaviy mexanizm sifatida tahlil qiladilar. 
Mualliflar bunday loyihalarda “value for money”, ya’ni sarflangan mablag‘ evaziga eng maqbul natijaga erishish 
mezoni hamda risklarni har ikki tomon nuqtayi nazaridan baholash alohida ahamiyatga ega ekanini ko‘rsatadi [1].

G. A. Hodge va C. Greve davlat-xususiy sheriklikning xalqaro tajribasini umumlashtirib, DXSh loyihalarining 
samaradorligi bo‘yicha ilmiy baholar bir xil emasligini ta’kidlaydi. Ularning maqolasida uzoq muddatli infratuzilma 
shartnomalariga asoslangan sheriklik shakllari hukumatlar orasida keng ommalashgan bo‘lsa-da, mavjud empirik 
natijalar ayrim hollarda qarama-qarshi xulosalarni berishi qayd etilgan [2]. Bu fikr DXShni faqat investitsiyalar 
hajmi bilan emas, balki loyihaning yakuniy iqtisodiy va ijtimoiy natijadorligi, xizmat sifati, xarajatlar samaradorligi 
va uzoq muddatli barqarorligi asosida baholash zarurligini ko‘rsatadi.

DXSh loyihalarining investitsion jozibadorligi va moliyaviy barqarorligini belgilovchi asosiy omillardan biri 
risklarning oqilona taqsimlanishidir. Jahon bankining DXSh bo‘yicha metodik materiallarida risk “uni eng yaxshi 
boshqara oladigan tomon” zimmasiga yuklanishi lozimligi asosiy tamoyil sifatida ko‘rsatiladi [3]. Bunda riskni 
xususiy sektorga imkon qadar ko‘proq o‘tkazish emas, balki uni nazorat qilish, oqibatlarini kamaytirish yoki eng 
past xarajat bilan qabul qilish imkoniyatiga ega tomonga taqsimlash maqsadga muvofiq. Mazkur yondashuv ushbu 
maqolada ilgari surilgan investitsion risklarni oldindan baholash va davlat hamda xususiy sherik o‘rtasida oqilona 
taqsimlash zarurati bilan bevosita uyg‘unlashadi.

Jahon bankining “Public-Private Partnerships Reference Guide” qo‘llanmasida DXShning afzallik va 
cheklovlari, institutsional-huquqiy asoslari hamda loyihaning butun hayotiy sikli — loyihani aniqlash, baholash, 
tuzilmalashtirish, tanlov o‘tkazish va shartnomani boshqarish bosqichlari kompleks jarayon sifatida yoritilgan [4]. 
Ushbu yondashuv DXSh korxonalarining investitsion faoliyatini faqat moliyalashtirish bosqichi bilan cheklamasdan, 
loyiha tayyorlashdan tortib monitoring va natijalarni baholashgacha bo‘lgan yagona boshqaruv tizimi sifatida 
ko‘rib chiqish lozimligini asoslaydi. Ayniqsa, raqamli monitoring, axborot shaffofligi va loyihalarning hayotiyligini 
muntazam nazorat qilish investitsiya resurslaridan samarali foydalanishning muhim shartlaridan hisoblanadi.

Shunday qilib, o‘rganilgan ilmiy va metodik adabiyotlarda DXShning muvaffaqiyati uchta o‘zaro bog‘liq omil 
— xususiy investitsiyalarni samarali jalb etish, risklarni maqbul taqsimlash va loyihalar natijadorligini uzluksiz 
baholash bilan izohlanadi. Mazkur nazariy qarashlar O‘zbekistonda DXSh korxonalarining investitsion faoliyatini 
jadallashtirishda reinvestitsiyani rag‘batlantirish, investorlar uchun qulay shart-sharoit yaratish, risk-menejmentni 
kuchaytirish, raqamli monitoring va shaffoflikni rivojlantirishga qaratilgan takliflarni ilmiy jihatdan asoslash 
imkonini beradi.

T A D Q I Q O T  M E T O D O L O G I YA S I 
Muammoni hal qilish usullari. Aniqlangan muammolarni o‘rganish va ularning maqbul yechimlarini ishlab 

chiqishda, avvalo, qiyoslash usulidan foydalanish maqsadga muvofiqdir. Zero, mavjud holatni to‘g‘ri baholash, uning 
ustun va zaif jihatlarini aniqlash hamda rivojlanish imkoniyatlarini belgilash uchun turli tajriba va ko‘rsatkichlarni 
o‘zaro taqqoslash muhim ahamiyatga ega.

Maqola doirasida qiyosiy tahlil bilan bir qatorda, tahlil va qisman tadqiq etish usullaridan ham foydalaniladi. 
Mazkur usullar orqali DXSh korxonalarining faoliyatini shakllantiruvchi omillar, mavjud muammolar va 
ularning iqtisodiy samaradorlikka ta’siri o‘rganilib, tegishli ilmiy xulosalar shakllantiriladi. Natijada aniqlangan 
muammolarni bartaraf etish va DXSh mexanizmlarining samaradorligini oshirishga qaratilgan amaliy takliflarni 
ishlab chiqish imkoniyati yaratiladi.

T A H L I L  V A  N A T I J A L A R
2026-yilning birinchi choragida DXSh sohasida qayd etilgan moliyaviy ko‘rsatkichlar mazkur mexanizmning 

milliy iqtisodiyotdagi ahamiyati ortib borayotganini yaqqol ko‘rsatadi. Xususan, dastlabki uch oy davomida 59 ta 
yangi DXSh loyihasi bo‘yicha 547,2 mln AQSh dollari miqdoridagi bitimlar imzolangan. Loyiha portfelining eng 
katta moliyaviy qismi energetika va transport sohalariga to‘g‘ri kelib, mos ravishda 357 mln dollar va 134 mln 
dollarni tashkil etgan. Bu ikki yo‘nalishdagi loyihalar jami yangi bitimlar qiymatining qariyb 90 foizini tashkil 
etishi DXSh mexanizmining strategik infratuzilmani rivojlantirish va katta hajmdagi xususiy investitsiyalarni jalb 
qilishdagi salohiyati yuqori ekanini ko‘rsatadi.

Shu bilan birga, DXSh investitsiyalarining ijtimoiy yo‘nalishi ham saqlanib qolmoqda. 2026-yil I choragida yangi 
loyihalarning son jihatidan eng katta qismi — 33 ta loyiha ta’lim sohasiga tegishli bo‘lib, ularning umumiy qiymati 
24,8 mln dollarni tashkil etgan. Bundan tashqari, agrosanoat, sport, madaniyat va tibbiyot sohalarida ham yangi 
loyihalar bo‘yicha bitimlar tuzilgan. Mazkur holat DXSh mexanizmi nafaqat yirik infratuzilmaviy investitsiyalarni, 
balki inson kapitali va ijtimoiy xizmatlar sifatini oshirishga qaratilgan loyihalarni ham moliyalashtirish imkonini 
berayotganini anglatadi.

Biroq investitsiyalar hajmining ortishi bilan bir qatorda, ularning amaliy samaradorligini ta’minlash masalasi 
ham dolzarb bo‘lib qolmoqda. Jumladan, 2026-yil I choragida DXSh loyihalarining ijrosi bo‘yicha 193 ta loyiha 
monitoringdan o‘tkazilgan, elektron platformadagi tahlil natijasida esa reyestrga kiritilgan 85 ta loyihada xususiy 
sheriklarning amalda faoliyat yuritmayotgani yoki tugatilgan holatda ekani aniqlangan. Bu ko‘rsatkich DXSh 
loyihalarida faqat investitsiya hajmini oshirish ema

Uchinchidan, mamlakat miqyosida aynan DXSh asosida faoliyat yuritayotgan korxonalar uchun alohida 
investitsion dasturni ishlab chiqish va qabul qilish zarur. Bunday dasturning joriy etilishi turli tarmoq va sohalarda 
faoliyat olib borayotgan DXSh korxonalarining investitsion faoliyatini manzilli ravishda monitoring qilish, ularning 
mavjud muammolarini o‘z vaqtida aniqlash hamda zarur hollarda amaliy ko‘mak ko‘rsatish imkonini beradi. 
Shuningdek, investitsiya loyihalarini ustuvor yo‘nalishlar bo‘yicha tartibga solish, mavjud resurslarni samarali 
taqsimlash va davlat tomonidan qo‘llab-quvvatlash choralarini aniq maqsadlarga yo‘naltirish imkoniyatlari 
kengayadi.

To‘rtinchidan, DXSh loyihalarini amalga oshirishda investitsion risklarni baholash va boshqarishning samarali 
mexanizmlarini takomillashtirish lozim. Xususiy investorlar tomonidan kiritilayotgan mablag‘larning uzoq muddat 
davomida samarali ishlatilishini ta’minlash uchun loyihaning moliyaviy, iqtisodiy va tashkiliy jihatlarini oldindan 
chuqur baholash muhimdir. Risklarni oldindan aniqlash va ularni davlat hamda xususiy sheriklar o‘rtasida oqilona 
taqsimlash investitsiya loyihalarining barqarorligini oshiradi.

Beshinchidan, DXSh korxonalarining investitsion faoliyatiga zamonaviy axborot texnologiyalarini keng joriy 
etish zarur. Xususan, investitsiya loyihalarini tanlash, monitoring qilish, moliyaviy ko‘rsatkichlarni tahlil etish va 
amalga oshirilayotgan loyihalar natijalarini baholash jarayonlarini raqamlashtirish boshqaruv samaradorligini 
oshirishga xizmat qiladi. Bu esa qarorlar qabul qilish jarayonida mavjud ma’lumotlardan tezkor va samarali 
foydalanish imkonini beradi.

Oltinchidan, DXSh loyihalariga xususiy investorlarni jalb etish jarayonida axborot ochiqligi va shaffoflikni 
yanada kuchaytirish maqsadga muvofiq. Investitsiya loyihalari to‘g‘risidagi ma’lumotlarning ochiq va tushunarli 
shaklda taqdim etilishi investorlarning loyihalarga bo‘lgan ishonchini oshiradi. Shu bilan birga, loyihalarni tanlash 
va amalga oshirishda shaffof mexanizmlarning qo‘llanilishi raqobat muhitini yaxshilab, samarali investitsiya 
tashabbuslarining ko‘payishiga xizmat qiladi.

Shu nuqtayi nazardan, avval taklif etilgan soliq va bojxona imtiyozlarini takomillashtirish, reinvestitsiyani 
rag‘batlantirish, DXSh korxonalari uchun alohida investitsion dasturlarni shakllantirish hamda investitsiya 
loyihalarini manzilli monitoring qilish bo‘yicha choralar bugungi amaliy ehtiyojlar bilan hamohangdir. Ayniqsa, 
2026-yildan DXSh loyihalarining elektron platformasi orqali loyihalarni ishlab chiqishdan tortib monitoring 
bosqichigacha bo‘lgan jarayonlarni yagona raqamli muhitda yuritish yo‘lga qo‘yilayotgani investitsion faoliyat 
ustidan nazoratni kuchaytirish va qarorlar qabul qilish sifatini oshirish uchun muhim imkoniyat yaratmoqda. 
Hozirda qariyb 900 ta amalga oshirilayotgan loyiha bo‘yicha hisobotlar ushbu platforma orqali taqdim etilmoqda.

Umuman olganda, 2026-yil holatidagi ko‘rsatkichlar O‘zbekistonda davlat-xususiy sheriklik mexanizmi 
bosqichma-bosqich oddiy hamkorlik shaklidan strategik investitsiya va infratuzilmani rivojlantirish vositasiga 
aylanib borayotganini ko‘rsatmoqda. Energetika va transport kabi kapital sig‘imi yuqori tarmoqlarga yuzlab million 
dollarlik investitsiyalarning yo‘naltirilishi, ta’lim va boshqa ijtimoiy sohalarda yangi loyihalarning ko‘payishi hamda 
xalqaro investorlar ishtirokining kengayishi DXShning milliy iqtisodiyotdagi rolini yanada kuchaytirayotganidan 
dalolat beradi.

X U L O S A  V A  T A K L I F L A R
Xulosa o‘rnida ta’kidlash joizki, yuqorida ilgari surilgan taklif va tavsiyalar amaliyotga izchil hamda o‘z vaqtida 

joriy etilsa, davlat-xususiy sheriklik asosida faoliyat yuritayotgan korxonalarning investitsion faolligi yanada oshib, 
mamlakatda mavjud ijtimoiy-iqtisodiy muammolarni bosqichma-bosqich qisqartirish uchun mustahkam zamin 
yaratiladi. Bunda asosiy e’tibor investitsiya resurslarini ko‘paytirish bilangina cheklanmasdan, ularning iqtisodiy 
va ijtimoiy samaradorligini oshirish, xususiy kapitaldan uzoq muddatli rivojlanish omili sifatida foydalanish hamda 
davlat mablag‘lariga tushadigan yuklamani kamaytirishga qaratilishi lozim.

Shunday qilib, DXSh korxonalarining investitsion faoliyatini yanada jadallashtirish uchun moliyaviy 
rag‘batlantirish choralarini takomillashtirish, investorlar uchun qulay muhitni mustahkamlash, investitsiya 
risklarini oqilona taqsimlash, loyihalarni raqamli monitoring qilish va ularning yakuniy iqtisodiy-ijtimoiy 
natijadorligini baholash mexanizmlarini kuchaytirish maqsadga muvofiqdir. Bunday yondashuv davlat va xususiy 
sektor manfaatlarini uyg‘unlashtirish bilan birga, yangi ish o‘rinlari yaratish, ishlab chiqarish va xizmatlar hajmini 
kengaytirish, infratuzilmani modernizatsiya qilish hamda aholining turmush farovonligini oshirishga xizmat 
qiladi. Natijada davlat-xususiy sheriklik mamlakatning uzoq muddatli investitsion siyosati va barqaror iqtisodiy 
taraqqiyotining muhim tayanch mexanizmlaridan biriga aylanishi mumkin.

